
〈圖令範造次必彰四門允穆。百揆時序。宗臣之重情寄兼常方正位論道永釐衮職弼玆景化以贊隆平天不憖遺奄焉薨逝朕用震慟于厥心可〉

〈追贈太尉。宋秦觀淮海集。王儉論。臣聞。君子之論人觀其終身之大節大節喪矣。雖有一時之美一日之長足以夸汙世而矯流俗君子無取焉〉

〈史稱王儉。嘗謂江左風流宰相。惟有謝安蓋自况也以臣觀之儉實安之罪人也。豈可同日而語哉。何則。自𣈆以閥閲用人王謝二氏最爲望族江〉

〈左以來公卿將相。出其門者十七八。子爲主婿。女爲王妃布臺省而列州郡者不可勝數。亦猶齊之諸田楚之昭屈景氏皆與國同其休戚者也安〉

〈之仕𣈆始於桓温司馬孝武之世。政由温出。搢紳顧望。不知所爲而安與王坦之盡忠王室蔑有二心。至於屢改𡊮宏之文以寢九錫之命。可謂以〉

〈身許國。社稷之臣者矣。儉之仕宋。襲封選尚。其爲清貴。固非安之比也蕭公雖有異志。而謝胐褚彦回之屬。初無從意。齊室之建。儉實發之。至引梁〉

〈王魯國之事。使臣珥貂。所居稱殿何異。取六藝以文姦言者。安之於𣈆其大節如彼。儉之於宋。其大節如此。臣故曰。儉實安之罪人也。至於該洽經〉

〈史。明習故事。工詞令。妙威儀。動爲名流之所稱。所謂一時之美。一日之長。夸汙世而矯流俗者也。君子何取焉。安之。少有重名。累年辟召不至。其後〉

〈雖受朝寄。而東山之志。始末不渝。形於言色。則安之功名出於無意者也儉少時志在宰執。見於所賦之詩。及生子字曰元成。取仍世作相之義。則〉

〈儉之富貴。取於有心者也。夫無意之與有心。相去逺矣。豈可同日而語哉。宋初受命。陶潜自以祖侃。𣈆世宰輔。耻復屈身。投劾而歸。躬耕於潯陽之〉

〈野。其所著書。自義熙以前。題𣈆年號。永初以後。但稱甲子而已。以此論之則儉之爲人盖可見也黄庭堅豫章集。題任昉論王儉後。任昉稱王儉〉

〈在物斯厚。居身以約。玩好絶於耳目。布素表於造次。室無姬姜。門多長者立言必雅。未嘗顯其所長持論從。容未嘗言其所短弘長風流。許與氣類〉

〈雖單門後進必加善誘。朂以丹霄之價弘以青。冥之期詮品人倫。各盡其用。居後者不矜其多。處薄者不怨其少余嘗玩斯文不能釋手。作人如此〉

〈安徃而不得其所哉故書。以遺静翁或有補於智者千慮之失韻語陽秋王儉。少年以宰。相自命。嘗有詩云。稷契康虞夏伊吕翼啇周。又字其子曰〉

〈元成。取仍世作相之義。至其孫訓亦作詩云旦奭康世功蕭曹佐甿俗大率追儉之意而爲之後官亦至侍中習學記言王儉自負經術其作相也〉


〈不能協輔時主光弘道化立規垂訓庻乎久成區區炫耀耳目以家爲館孩撫後進蹇肆成風盖儒者之學墜於是矣而史臣以爲家尋孔教人誦〉

